
Azalpenak eta protestak 

ARALARKO artzainak. Gipuzkoako Foru Aldundiak lan handia egin duela azaldu du, baina artzainak ez daude gustura, eta protesta egin dute batzarkideek egindako bisitan 

lorea iparragirre - ARALAR 

Azken bi urteetan eraiki diren artzain txaboletako bat ikustera eraman gintuzten Gipuzkoako Foru Aldundikoek batzarkide eta kazetariok. Ataundik abiatu eta Eniriora bidean, Aralarko aireportutik igaro ginen. Bertan, helikoptero bat zebilen materiala eramaten mendiaren goiko aldera, eta aurrerago, Aralarko trikuharria igaro ondoren, Enirioko txaboletara iritsi ginen. 

Bi artzain txabola daude bata bestearen ondoan, eta bertaraino autoz iristeko bidea badago. Txabola horiek, berriak dira, iazko urtean eraikiak, eta baten barnera sartzeko aukera izan genuen. Barruan, sukaldea eta egongela, bi gela, komuna eta gazta gordetzeko beste gela bat daude. Argia eta ura baditu, eta leku egokian dago kokatuta. Baina ez da hori artzain guztiek daukaten egoera. Batzuek ez dute argirik, ez eta biderik ere bertaraino iristeko. Eta horren adibide da bat-batean, mendian barna, pankarta batekin agertu ziren artzainek salatzen zutena. Pankartan honako hitz hauek irakur zitezkeen: Aralarko artzainentzat soluzioak orain!!!Abagune horretan, Nuria Lopez de Gereñu, Landa Inguruaren Garapenerako diputatuak adierazpen batzuk egin zituen Aralarren egindako azpiegituren inguruan: «Hemen azpiegitura garrantzitsu batzuk egin dira: alde batetik, artzainek behar dituzten txabolak, jeztokiak eta gainontzeko azpiegiturak; eta beste alde batetik, aurten egin den ur-hornidura sarea. Aurtengo udan eraiki dira hiru biltegi, horietatik bi, 100.000 litrokoak dira. Horiekin batera, bost kilometro hodi sartu dira sare hori eratzeko». Aralarrek naturalki eskaintzen duen ura aprobetxatu eta kanalizatu dute, eta ur faltarik ez dela egongo ziurtatu du Gipuzkoako Diputazioak. Oraindik bost txabola daude berritzeko, baina, oraingoz, «amaitutzat» emango dituzte artzainentzako bizitzeko tokiak. Betiere egin beharreko berrikuntzak eta artzainek dituzten beharrak, Mankomunitatearekin batera zehaztuz joango direla gaineratu zuen Lopez de Gereñuk. Diputatuak egindako adierazpenen ondoren, artzainengana joan eta beraien protestaren zergatiak azaltzeko eskatu genien. Eneko Karrera Gipuzkoako EHNEko presidenteak hitz egin zuen haien izenean: «Hau aurpegi zuritze bat da. Azkeneko urte eta erdi honetan ikusi dugu sektorea ez dutela aintzat hartu nahi, eta beraien kabuz egin nahi dituztela hainbat gauza, bai Foru Aldundiaren bai Enirio-Aralarko Mankomunitatearen aldetik». Atzoko bisita ere kritikatu zuen: «Gaurkoa oso larria da guretzat, azken batean, hemen hainbat material galdu da eta lehengo urtean berdina gertatu zen. Helikopteroak materiala ekartzen aritu ziren egunean irudi polita eman zuten, baina garbi erakutsi genuen abuztuan gure dirua galtzen oso abilak zirela. Bi txabola berritzen ari dira, beste bi eraikitzen, eta beste bat ukitzeko dago, Latosako txabola. Artzain honek ezin izan du gaztarik egin, eta artzainari guk prentsaurrekoa eman genuelako aurten ez dela txabola hori egingo esan zioten». Gainera, lanean abuztuan hasi ordez, irailean hasi direla salatu zuen Karrerak, eta egun hauetako lanekin benetan zer egiten duten ikusiko dutela jakinarazi zuen.Joxe Mari Goikoetxea artzaina da, eta bere egoera azaldu zuen. «Autoa Enirion utzi, eta txabolara 40 minutuko bidea daukat, eta trasteak mandoarekin edo zaldiarekin eraman behar izaten ditut», adierazi zuen. Gainera, txabola oraindik bukatu gabe dauka. Argirik ez du eta motorrarekin lortu behar izaten du. Bere eskaera txabolaraino bidea egitea da. Izan ere, gauzak igotzeko eta emazte eta haurrekin joateko komeriak izaten dituzte. Bestalde, Maider Murua, 23 urteko artzainarekin izan ginen. Emakumea den aldetik, honako hau adierazi zuen: «Tristea iruditzen zait txabola askotara biderik ez egotea. Emakume asko dago udaberrian igotzen dena gaztagintzan aritzera, eta askok ezin dute igo haurrak dituztelako eta biderik ez dagoelako».Artzainek iritzia eman ondoren, Alotza mendira igo ginen egindako askak eta azpiegiturak ikustera. Bertan Mankomunitateko basozainak, Jose Antonio Irastorzak, larre eremuen egoera azaldu zigun. 18.500 ardi igotzen direla adierazi zuen, eta 700 bat behi eta behor ere bai. «Ekintza planaren arabera, basotxoak sortuko dira, eta horrek larre eremuak gutxitzea dakar. Beraz, kopurua mila bat behor eta behi ingurura jaitsi nahi da», esan zuen Irastorzak .Pisten eskaera dela eta, Lopez de Gereñuk honako hau azaldu zuen: «Hau parke natural bat da, eta ezin da pistaz josi». Aisia, naturguneak eta esplotazioa «uztartu» behar direla esan zuen. 

Batzarkideen iritziak 

Bestalde, batzarkideei ere galdetu genien iritzia. Iñaki Amenabar EAko batzarkideak iritzi ona zuen egindako inbertsioei buruz. Patxi Perez Ezker Batukoak «gauza asko» egin direla zioen, baina artzainen protestak ikusi direla eta akordio batera iritsi behar dela arazoa konpontzeko. PSE-EEko Paco Garziak balantze «positiboa» egin zuen, baina, arazoak daudela ikusi denez, sektorearekin hitz egiteko eskatu zuen arazoak konpontzeko. Patxi Agirre EAJko batzarkideak hobekuntzak «izugarriak» izan direla eta artzain mundua gerora begira «bermatzea» lortuko dela esan zuen. Aralarreko eta PPko batzarkideak ez ziren joan bisitara. 

